
ANNOTATSIYA 
Mazkur maqolada Xorazm xalq qo‘shiqlarida tez-tez uchraydigan yap so‘zining etimologiyasi tahlil 
qilinadi. Muallif ushbu leksemaning tilshunoslikdagi turli qarashlarini bayon etib, uning qadimgi 
Xorazmiy tilga oid yoki umumturkiy yap- fe’l o‘zagidan kelib chiqqanligiga oid ilmiy 
yondashuvlarni taqqoslab ko‘rsatadi. Shu bilan birga, xalq og‘zaki ijodida til va madaniyat 
munosabatlari, lingvomadaniy qatlamlar, shevalar va dialektlar orqali xalqning tarixiy-madaniy 
tafakkuri ifodalanganini ilmiy asosda yoritadi. Maqola xalq qo‘shiqlari leksikasidagi tarixiylik, 
etimologik qatlamlar va madaniy merosning til vositasida saqlanishi jarayoniga ilmiy yondashuvni 
taklif qiladi. 
Kalit so‘zlar: Xorazm xalq qo‘shiqlari, yap so‘zi, etimologiya, umumturkiy ildiz, Xorazmiy til, 
dialektologiya, lingvomadaniyat, xalq og‘zaki ijodi, suv atamalari, tarixiy til qatlamlari. 
 

Jumanyazova Mukhabbat Khusinovna – 
Acting Professor at Urgench State University 

named after Abu Rayhon Beruni, 
Candidate of Philological Sciences 

 
ON THE ETYMOLOGY OF CERTAIN WORDS IN THE LEXICON OF KHOREZM 

FOLK SONGS 
ANNOTATION 

This article analyzes the etymology of the word yap, which frequently appears in Khorezm 
folk songs. The author presents various linguistic perspectives on this lexeme and compares 
scholarly approaches that trace its origin either to the ancient Khorezmian language or to the 
common Turkic verbal root yap- (“to cover, to build”). The article also explores the relationship 
between language and culture in oral folklore, highlighting how linguistic and cultural layers, 
dialects, and regional speech reflect a people’s historical and cultural consciousness. It offers a 
scholarly approach to the preservation of cultural heritage through the lexicon of folk songs. 
Key words: Khorezm folk songs, yap, etymology, common Turkic root, Khorezmian language, 
dialectology, linguistic culture, oral folklore, water terminology, historical language layers. 

Джуманиязова Мухаббат Хусиновна – 
исполняющая обязанности профессора 

 Ургенчского государственного университета имени Абу Райхона Беруни, 
кандидат филологических наук 

 
О ЭТИМОЛОГИИ ОТДЕЛЬНЫХ СЛОВ В ЛЕКСИКЕ ХОРЕЗМСКИХ НАРОДНЫХ 

ПЕСЕН 
АННОТАЦИЯ 

В данной статье рассматривается этимология слова yap, часто встречающегося в 
хоразмских народных песнях. Автор излагает различные лингвистические взгляды на 
данную лексему и сравнивает научные подходы, связывающие её происхождение с 
древнехорезмийским языком или с общетюркской глагольной основой yap- («закрывать», 
«строить»). Кроме того, в статье научно освещаются связи между языком и культурой в 
устном народном творчестве, а также отражение историко-культурного сознания народа 
через диалекты, наречия и лингвокультурные слои. Работа предлагает научный подход к 
сохранению культурного наследия через лексику народных песен. 
Ключевые слова: Хорезмские народные песни, слово yap, этимология, общетюркский 
корень, хорезмийский язык, диалектология, лингвокультура, устное народное творчество, 
водная терминология, исторические языковые слои. 
 

KIRISH VA DOLZARBLIGI 
Dunyo tilshunosligida xalq og‘zaki ijodi asarlari tilidagi leksik birliklarning ma’no 

tabiatini ochib berish, ulardagi til va madaniyat munosabatlarini aniqlash va mavzuiy tasniflash 
masalalari tilshunoslarning diqqat markazida bo‘lib kelmoqda. Shu nuqtayi nazardan Xorazm 
vohasi folklori materiallaridagi serqatlam lingvomadaniy ko‘lamning tarixiy asoslari, tavsifi va 
tasnifi borasidagi masalalarni tadqiq qilish muhim ahamiyat kasb etadi. Binobarin, har bir xalq 
madaniy o‘ziga xosligini saqlab qolishga jiddiy e’tibor qaratilayotgan bugungi globallashuv davrida 
folklor tilini ilmiy tadqiq qilish orqali har bir millatning etnogenezisi, moddiy va ma’naviy 
madaniyati til bilan bog‘liq tarzda o‘zining ilmiy-nazariy asosini topishini isbotlamoqda. Xorazm 
xalq qo‘shiqlari  og‘zaki ijod mahsuli sifatida xalq shevalari tarixi, ularning o‘ziga xos 
xususiyatlarini aniqlashda manba sifatida xizmat qiladi. 

METODLAR VA O‘RGANILISH DARAJASI 
O‘zbek xalq qo‘shiqlarining badiiy xususiyatlari, poetikasi va janriy belgilari 

folklorshunoslik yo‘nalishida M.Alaviya, J.Qobulniyazov, U.Jumanazarov, S.Ro‘zimboyev, 
N.Quronboyeva va boshqalarning tadqiqotlarida o‘z aksini topgan. Xalq qo‘shiqlarining lisoniy 
xususiyatlari tahlili esa F.Xayitova, M.Yoqubbekova va boshqa tadqiqotchilar tomonidan   amalga 
oshirilgan [1].  

NATIJALAR VA MUHOKAMA 
Xorazm folklori, xususan, xalq qo‘shiqlarida yap so‘zi ko‘p uchraydi: Eshikingni aldi 

yapdir, Yapdan su(v) alg‘an savapdir [2]. Mazkur qo‘shiq satrlaridagi yap so‘zi etimologiyasi juda 
munozarali. Uni xorazmiy tilida aniqlik artikli i [3] va suv ma’nosidagi ap birikuvidan tashkil 
topgan deb talqin qilish mumkin. Xorazmiy tilida i aniqlik artikli fors tildagi noaniqlik “yo”si 
(mehribone, dilsintonedagi kabi) ingliz tilidagi noaniqlik artikli a bilan bir umumiy manbaga [4] 
borib taqaladi. Suv ma’nosidagi ap proto-hind-evropa (Proto-Indo-European) manbaga ega. Olimlar 
bu til uchun “suv” ma’nosidagi *h₂ep- (yoki soddaroq yozuvda ap-) o‘zagini tiklashadi. Bu o‘zak 
ko‘pincha harakatdagi suv, daryo kabi ma’nolarni anglatgan. Proto-hind-eroniy (Proto-Indo-Iranian) 
yo‘nalishda esa hind-eron tillarining umumiy ajdodida bu o‘zak *hāp- shaklini olgan (proto-hind-
evropa *h₂ tovushi ko‘pincha *p oldidan hind-eroniy tillarda ā tovushiga aylangan yoki undoshni 
cho‘zgan). Proto-eroniy (Proto-Iranian) – eroniy tillar uchun bobotilda bu so‘z *āp- shaklida 
(muannas ot) mavjud bo‘lgan. Qadimgi eroniy tillardan avestoviyda ap- (suv), qadimgi fors tilida 
api- (qo‘shma so‘zlar tarkibida “suv”), o‘rta fors tili (pahlaviy): p̄ (āb) shaklida yozilgan va talaffuz 
qilingan. Yangi fors tili (mumtoz va hozirgi):  آب  āb /ob shakliga kelgan. Eroniy tillarda so‘z o‘rtasi 

yoki oxiridagi /p/ tovushining jaranglilashib /b/ yoki /v/ ga o‘tishi xos hodisadir. Bu o‘zakning 
qadimiyligini boshqa hind-evropa tillaridagi qarindosh so‘zlar ham tasdiqlaydi. Masalan, hind 
guruhi: sanskrit áp- – suv, “Veda” larda ā́pas – ko‘plikda, “suvlar”). Boshqa eroniy tillar: pushtu 
obə – suv, kurdcha av – suv, balujiy āp – suv. Boshqa hind-evropa guruhlari: litvacha ùpė – daryo), 
eski irland tili ab –daryo, lotincha amnis – daryo (< *abnisdan bo‘lishi mumkin), eski pruss tili ape 
–daryo.  

 Ob so‘zining porloqlik, yaltirash, obro‘, qadr-qimmat kabi ma’nolari ham bor. Bu ma’nolar 
katta ehtimol bilan yangi fors tilining o‘zida rivojlangan ikkilamchi ma’nolardir. Ularning paydo 
bo‘lishiga  suvning (ayniqsa, toza suv, marvarid) yiltiroqligi, jilosi bilan bog‘liq assotsiatsiya 
(ko‘chma ma’no) sabab bo‘lishi mumkin. Obro‘ (Xorazm shevalarida abray) so‘zidagi ob aslida 
shu suv ma’nosidagi ob bilan bog‘liq (ob + ro‘(y) – yuzning suvi, ya’ni yuzning nuri, ifodasi, 
qadri). F.Abdullayev quyidagi misolni keltiradi: Yap bo‘yida o‘tiribdi sevyan yor, sevyan yora 
salomimni olib bor [5]. Bu so‘zning etimologiyasi borasida bir necha nufuzli olimlar uning qadimgi 
Xorazm tilidan o‘zlashganligini taxmin qilishadi. Jumladan, Y.Bensing turkiy tillardagi, xususan 
Xorazm shevasidagi /jɑp/ shaklini qadimgi Xorazm tilidagi yʾb (kanal/ariq) so‘ziga bog‘laydi. 
Uning fikricha, yuqorida ta’kidlangan, xorazmiycha yʾb shakli muzakkar jinsiga oid ʾy artikli va ʾb 
(“suv”) so‘zining birikuvidan hosil bo‘lgan [6]. Bunda asos qilib olingan ʾb (“suv”) so‘zi o‘z 
navbatida umumeroniy *āp- (“suv, oqim, daryo”) o‘zagiga borib taqaladi [7]. Ta’kidlash joizki, bu 
so‘z turkman tilida (ýap /jɑp/) va Chorjo‘y shevasida (/jɑp/) ham aynan shu ma’noda qo‘llaniladi. 
Biroq adabiy o‘zbek tilida "yop" so‘zi ko‘proq dialektal birlik sifatida qaraladi [8]. 

Shunga qaramay, uning Xorazm vohasi uchun qadimgi substrat qatlamga oidligini bir 
qancha olimlar ta’kidlashgan. F. Abdullayev bu so‘zni ehtimoliy xorazmiy so‘zlar qatoriga kiritgan 
[5.141]. Taniqli xorazmshunos V.A. Livshits esa bu leksemani Xorazm hududida saqlanib qolgan 
xorazmiy leksikasiga yaqqol misol sifatida keltirgan [9].    

Ikkinchi tomondan yap so‘zi substrat emas, turkiy so‘z sifatdida qaraladi. Turkiy 
tilshunoslikda yap so‘zining etimologiyasi ancha puxta o‘rganilgan va umum qabul qilingan ilmiy 
qarash mavjud. Yap ko‘plab turkiy tillarda ariq, kanal, yopiq kanal/quvur, to‘g‘on ma’nolarida 
uchraydi.  Masalan, turkman tili: ýap (ariq, kanal), qadimgi turkiy til: yap- (yopmoq, berkitmoq); 
yapıɣ (yopiq, qoplama); turk tili: yapmak (qilmoq, yasamoq, qurmoq); yapı (inshoot, bino), qozoq 
tili: jap (yopmoq); jappa (to‘g‘on), qirg‘iz tili: jap (yopmoq); japma (to‘g‘on, kichik ariq). Nufuzli 
turkologlarning etimologik lug‘atlarida (J.Klouson, M.Ryasyanen, E.Sevortyan va boshqalar) 
yap/yop (ariq) so‘zi umumturkiy *yap- fe’l o‘zagidan kelib chiqqani aytiladi. Bu o‘zakning asosiy 
ma’nolari: 1) yopmoq, berkitmoq, qoplamoq: Bundan kelib chiqib, yap/yop dastlab usti yopiq 
kanal/quvur yoki qirg‘oqlari berkitilgan, chegaralangan suv yo‘li ma’nosini anglatgan bo‘lishi 
mumkin; 2) yasamoq, qurmoq, inshoot qilmoq: Turk tilidagi yapmak (qurmoq), yapı (inshoot) 
so‘zlari ham shu o‘zakka bog‘liq. Bundan kelib chiqsa, yap yasalgan, qurilgan inshoot (suv uchun) 
ma’nosini bildirgan bo‘lishi mumkin.  

J.Klouson yap- (to cover, shut), yapıɣ (covered), yapma (covering) maqolalarida yap 
shaklini aynan irrigation channel (sug‘orish kanali) ma’nosida ham keltiradi va uni yap- (yopmoq) 
fe’li bilan bog‘laydi [10].  M.Ryasyanen ham bu so‘zni jap- fe’liga bog‘laydi [11]. E.V.Sevortyan 
tomonida  jap/jop/jep shakllari tahlil qilingan va ularning kelib chiqishi jap- (yopmoq, qurmoq) 
fe’liga bog‘langan[12].  

XULOSA 
Demak, ishonchli etimologik lug‘atlar va turkiy tillar qiyosiy tahliliga ko‘ra, yap so‘zi 

umumturkiy *yap- (yopmoq, berkitmoq, qoplamoq, yasamoq, qurmoq) fe’l o‘zagidan kelib 
chiqqan. Xorazm xalq qo‘shiqlarida ko‘palab uchraydigan bu so‘z Xorazm shevasiga ham, boshqa 
turkiy tillarga ham shu o‘zakdan meros bo‘lib o‘tgan. Ma’nosi katta ehtimol bilan 
“chegaralangan/qurilgan suv yo‘li> ariq/kanal” shaklida rivojlangan.  

